
				Este libro é para todas aquelas nenas, 

				nenos e maiores que respectan 

				e comprenden os cans. 

				Coas súas manías e as súas xenialidades. 

				E tamén para Lord Byron. Era o meu can, 

				un dogo alemán xigante que unha vez 

				atropelou un coche e o escacharrou 

				(a Lord Byron non lle pasou nada;

				o pobre coche acabou no taller. 

				Pero esa é outra historia).

				Capítulo 1

				Son súper curriño

				Existen moitos tipos de cans: grandes, pequenos, peludos, cheos de pulgas, fedorentos, lacazáns, aventureiros, idiotas, sen dono… Por sorte, a min tocoume ser un can guapo. Son un animal precioso, un can cinco estrelas, unha criatura nacida para recibir un eloxio tras outro. O que se coñece coma un can curriño. 

				Estas cousas sábense desde que es un cachorro. A miña mamá tivo unha camada de cinco, e ningún dos meus catro irmáns é, nin de lonxe, coma min. Pero claro, comparar calquera outro can comigo é coma comparar un coche de alta gama cun tractor. Hai tractores bonitos? Seguramente. Pero se o aparcas xunto a un cochazo, ninguén escollería o tractor. Iso sen contar con que os tractores serven basicamente para transportar esterco. Direino doutro xeito: os tractores énchense de montañas de caca. 

				E malia ser certo que a maioría dos cans serían felices rebozándose nunha boa masa de bostas, eu nacín para viaxar nun cabriolé con cheiro a novo co meu pelo ondeando ao vento. Eu son o coche de luxo, e os meus irmáns os tractores. 

				De feito, unha das cousas que lembro deles é que apestaban. Por iso fun o primeiro que mercaron. Puxéronnos á venda cando facer negocio con animais aínda era legal, e durei minutos. Levantei un pouco o fociño, pestanexei varias veces para humedecer os ollos e choromiquei un pouco. A miña compradora miroume fixamente e namorou ao instante. Co tempo, conseguín perfeccionar esa técnica. Dicir que son adorable sería modesto. «Irresistible» é máis preciso.

				Capítulo 2

				A miña humana

				A miña dona chámase Elisabeth e practica ioga. Eu son o seu can influencer. Polo menos, iso é o que pensa ela. En realidade, é ao revés: eu son o seu dono e ela é a miña humana. Quéroa moito, non a cambiaría por ninguén. Axuda bastante o feito de vivir nesta casa de tres plantas don dous mil metros de xardín, sala de cine, sete cuartos de baño, piscina, jacuzzi e vistas ao mar. 

				Ela xa tiña esta casa antes de que eu me mudase aquí, pero conseguín duplicar a súa fortuna cos meus encantos. O meu segredo? Salta á vista. Teño un pelo de película. 

